
Eskola eta euskara: berrikuntza ala frakasoa? 

Tasio Erkizia - irakaslea 

Eusko Jaurlaritzak Arabako, Bizkaiko eta Gipuzkoako DBHko ikasleen euskara maila neurtu du, lehendabiziko aldiz, Europako hizkuntza azterketak erreferente hartuta. A ereduko ikasle bakar batek ere ez zuen gainditu proba hori egiteko aurretik egin beharreko azterketa; B ereduan gazteen %33 bakarrik, eta D ereduan ikasleen %68 soilik moldatzen da ongi euskaraz. 16 urteko ikasleei buruzko datuok oso kezkagarriak direla ezin da ukatu. Ereduak planteatzerakoan eta oro har euskalduntze prozesua planifikatzerakoan jarritako helburuak ez dira bete, beraz ez goaz ongi. Emaitzak ikusi ondoren aitortu beharrean gara: bide honetatik eta modu honetan gaizki goaz. Oso gaizki gainera. 

Nik uste, aspaldidanik genuela egoera larri honen berri. Urte asko daramatzagu argi gorriak pizturik zeudela esaten, baina Gasteizko Gobernuaren aldetik ez da egon ausardiarik planteamendu sakon bat egiteko eta herri eragileei dagokionez, ez dugu nahiko indarrik izan berrikuntzaren beharra ozen aldarrikatzeko. Baina heldu da berrikuntzaren ordua. Gauzak sakonki planteatu eta bidea errotik aldatzeko momentua da.Arazo larri bezain konplexuaren aurrean aurkitzen gara eta beraz ez dute balio soluzio sinpleak Abiapuntua, garbi izan behar dugu: Batetik, egoera kezkagarri hau ez dugula bideratuko aldaketa puntualak eginaz, errotik aldatu behar dela planteamendua. Bigarrenik, egoera larri honek instituzio eta herri eragileen arteko elkarlana ezinbestekotzat jotzen duela. Eta hirugarrenik, jakitun izanik ere egoera hau ez dugula gauetik goizera aldatuko, berehala ekin behar diogula berrikuntza sakon honi. Denbora bukatzen ari zaigu. Belaunaldi berri bat ezin dugu porrotera eraman. Zeintzuk diren berrikuntzaren ardatzak? Besteak beste: 

1.- Euskararen Normalizazioak plangintza orokorra eskatzen du. Euskararen etorkizuna ezin du hezkuntza sistemak bakarrik bermatu. Baina oker hori egon badago. Instituzioek zein gizarteko sektore gehienek pentsatu izan dute, euskararen berreskurapena lortuko genuela soilik eskolaren bidez. Hezkuntza sistemaren bizkarrean utzi da euskalduntzearen zama gehientsuena eta hona hemen okerraren ordaina. Hainbat irakasleen eta gurasoen ahalegina ez da nahikoa izan. Plangintza honen mugak eta ezinak begi-bistan gelditzen zaizkigu. 

Plangintza orokorra ozenki aldarrikatzen denean, esan nahi dena zera da: administrazioa, komunikabideak, lan mundua, politikagintza eta oro har jendarteko esparru guztiak euskalduntzeko plangintza serio eta sendoa bultzatu behar dela. Nahiko da aspaldiko urteetan ikusten ari garen epelkeri eta zabarkeria. Egoera honek iraulketa osoa eskatzen du. 

2.- Hezkuntza Ereduetan finkaturiko hizkuntza politikak porrot egin du. Murgiltze bideari ekin behar zaio. Aipatu ditugun datuek, zoritxarrez, duda-mudarik ez digute uzten. Euskaltzaleen artean bistan da, honi buruz adostasun zabala dagoela baina agintari eta alderdi politikoen aldetik borondate nahikorik egongo al da behingoz zezenari adarretik heldu eta gauzak sakonki planteatzen hasteko? Hogei urte ondoren onartzen da, horrela ezin dugula jarraitu. Zenbat gehiago behar ditugu ereduak desagertu eta planteamendu serioa egiteko? Hor dago koxka. 

3.- Euskara, euskal kulturarekin uztartu ezik atzerantz goaz. Orain arte, Gobernuaren aldetik ez da planteatu euskararen irakaskuntza euskal kulturan txertaturik egon behar duenik. Euskara beste gai bat bezala ematen da. Eta hori da porrotaren arrazoitariko bat. Ikastolen mugimenduak, batez ere bere hastapenetan, euskara bere eko-sistema propio baten baitan ulertzen zuen eta ondorioz neska-mutilak euskararen unibertso horretan bizi zitezen saiatzen ginen. Baina euskararen irakaskuntza hedatzen joan den neurrian, gure hizkuntza, kultura espainolaren harrobian harri bitxia bilakatu da. Beretzat arrotza den ingurumarian, ia ia ingeleraren mailan, beste osagarririk gabe. Eta egoera horretan ito egiten da, ez du arnas hartzerik. 

Areago, Espainolen jarrera erasotzaileagatik eta gure konplexuak eraginik edo, uko egin diogu euskara euskal kulturan txertatu behar dugula aldarrikatu eta defendatzeari. Irakasle eta guraso askok barneratu egin dute euskara neutrala dela eta beraz ez dela nahastu behar euskara eta Euskal Herria, euskara eta euskal nortasuna. Espainolek behin eta berriro eraso gaituzte esanaz euskara «politizatu» egiten dugula, jakin badakitelako euskara bere komunitatetik at hil egingo dela. Euskararen aurkariak gure hizkuntza «esperanto» bailitzan hartu nahi dute, kultura eta pentsamolde propioarekin lotura ukatuz. Eta areago, euskara eta euskal nortasunaren arteko edozein uztardura kriminalizatuz. 

4.- Gure ikastetxeetan ahozko erabilera gutxiegi lantzen da. Jauzi erraldoiak eman beharrean gara. Aspaldi batean entzun nion Koldo Izagirreri zuzentasunaren izenean euskararen bizitasuna galtzen ari ginela. Gauza biak behar ditugu eta ez da erreza lehentasunak jartzen hastea. Baina kontuan izanik neska-mutilek euskara erabiltzen ez duten neurrian hizkuntza pobretu egingo zaiela, erabiltzen ez den hizkera hil egingo dela, euskara biziago erakusten saiatu behar dugu, horretarako administrazioak ikastetxetako programazioak eta metodologia bera sakonki berrikusi behar duelarik. 

Herri euskaldunetan hizkera kolokiala kalean eta lagunartean ikasi dezakete, baina zonalde erdaldunetan non ikasten dute? Euskaraz mintza daitezen gela-hizkuntza izatetik aparte, euskara, gutxienez lagunarteko-hizkera izateko gaitasuna lortzen lagundu behar diegu. Zein bitarteko eta aukera ditugu guzti hori eskaintzeko? 

5.- Administrazioa eta herri eragileak elkarlanean jarri. Hika-mikak eta ezin ikusiak gainditzeko ordua da. Orain arteko euskalduntze prozesua, hezkuntza alorrean, helduen euskalduntze esparruan zein kale erabileran, gehienbat herri eragileei esker gauzatu izan da. Aurrera begira ere herritarren inplikazio zuzena eta militantea ezinbestekoa da. Administrazioa oro har, eta bereziki agintari politikoak, prest egongo al dira ziztrinkeriak alboratu eta elkarlan iraunkor eta serioa bideratzeko? Herriak erantzun serio eta bateratua exijitzen digu. Gai izango ote gara egoerak eskatzen digun mailan erantzuteko? Berrikuntza ala porrota, bidegurutze latza bezain esperantzagarria. 

Horren ondorioz, hainbat urteetan milaka irakasle, guraso eta neska-mutilek egindako izugarrizko esfortzua alferrikako izan dela esan al dezakegu? Ez horixe! Errazena eskolari errua botatzea da. Egoera kezkagarri honen aurrean ondorio hori ateratzea oker galanta litzateke. Lan eskergaitza asko egin da eta egiten jarraitzen da. Eta horri esker datu hauek adierazten diguten gabezia ezta eskandalagarria bilakatu. Hainbat guraso, irakasle eta ikasleen inplikazio gabe oraindik ere okerrago geundeke.Beraz, ez da eskolaren frakasoa izan, Gobernua eta gizarte osoarena baizik. Eta eginkizun honetan, gizarteko parte bezala hezkuntza sistemak duen ardura bereziagatik, huts egite hori honen erantzukizuna ere bada, noski. Baina egoera larri honek guztioi galdegiten digu. Inor ez da libratzen. 
